འབྲུག་གི་སྤྱི་ཚོགས་དང་པའི་ཚོགས་ཐེངས་གཉིས༌པའི་ནང་

གསུང་གྲོས་བྱུང་ཐོའི་གྲོས་ཆོད་བཅུད་སྡུད།

(ཚོགས་ཞུགས་ཉིནམ་བཅུ་གཉིས་པ)

གནམ་ལོ་ས་ཕོ་བྱི་ལོ་ཟླ་ ༡༡ ཚེས་ ༡༣ ལུའམ་ སྤྱི་ལོ་༢༠༠༩ ཟླ་ ༡ ཚེས་ ༩ ལུ།
ཆུ་ཚོད་ ༩:༣༥ ལུ།
སྤེན་པ།
ཞ-
དྲི་བཀོད་ཀྱི་བྱ་རིམ་བཞི་པ།

༡.
དར་རྫོང་ཁྲོམ་གྱི་ས་ཁོངས་གཏན་འཁེལ།
འབྲུག་རྒྱལ་སྒང་དང་རྩེ་བཟང་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ དར་རྫོང་ཁྲོམ་ལྟེ་བ་དེ་ ད་ལྟོ་ཡང་ རྒྱ་བསྐྱེད་མ་འགྱོཝ་ལས་བརྟེན་ མི་སེར་ཚུ་ ཚོང་འབྲེལ་འཐབ་ནི་ལུ་ དཀའ་ངལ་ཡོདཔ་མ་ཚད་ གཞུང་ལས་ ཁྲོམ་གྱི་ས་ཁོངས་ངོས་འཛིན་འབད་གནང་རུང་ ས་གོ་དེ་གི་ས་ཆ་ཚུ་བརྟན་ཏོག་ཏོ་མེདཔ་ལས་ དེ་ལུ་ གཞུང་གིས་ ད་ལས་ཕར་ འཆར་གཞི་ག་དེ་སྦེ་རང་བརྩམ་དོ་ག་གི་དྲི་བ་བཀོད་ཅི།

དེའི༌ལན་ལུ་ ཞབས་ཏོག་བློན་པོ་གིས་ མི་རློབས་ཡར་འཕར་དང་བསྟུན་ ཁྲོམ་དེ་ཡང་ རྒྱ་བསྐྱེད་དང་གོང་འཕེལ་གཏང་ནི་དེ་ཁག་ཆེཝ་མ་ཚད་ གཞུང་གི་སྲིད་བྱུས་ནང་ རྫོང་ཁག་གི་ཁྲོམ་ལྟེ་བ་ཚུ་ ཡར་རྒྱས་གཏང་དགོཔ་ཨིན་རུང་ མ་དངུལ་གྱི་དཀའ་ངལ་ལས་བརྟེན་ ཁྲོམ་གཞན་དང་འདྲ་མཉམ་བཟོ་མ་ཚུགས་པར་ལུས་ཡོད་པའི་གནད་དོན་ཡང་ སྔོན་མ་ལས་ དར་རྫོང་ཁྲོམ་དེ་ རྒྱ་བསྐྱེད་གཏང་ནི་གི་ལཱ་འབདཝ་ད་ དང་པ་ ས་ཆ་དེ་གྱེན་གཟར་དྲགས་ཨིན་པའི་གུར་ སའི་ཆགས་ཚུལ་ཡང་སྒྲིང་སྒྲིང་མེདཔ་ལས་ ད་ལྟོ་ལག་ལེན་འཐབ་པའི་བསྒང་ཡོད་མི་ས་གོ་དེ་ སྒྲིང་སྒྲིང་དང་བརྟན་ཏོག་ཏོ་བཟོ་ནི་གི་ཐབས་ལམ་བཏོན་བཞིན་དུ་ཡོད་པའི་ལཱ་ཚུ་ ག་དེ་སྦེ་འབད་ཚུགས་ག་ བལྟ་ཞིབ་འབད་བའི་བསྒང་ཡོད་ལུགས་དང་ དར་དཀར་པེ་ལ་ལུ་ཡང་ ཡན་ལག་ཁྲོམ་ཆགས་ནིའི་འོས་འབབ་ཚུ་ བལྟ་བའི་བསྒང་ཡོད་པའི་སྙན་ཞུ་ཕུལ་ཡི།
༢.
སྨན་ཁང་ཆུང་བ་གཞི་བཙུགས་དང་འཐུང་ཆུ་བཀྲམ་སྤེལ།

དགྲ་མེད་རྩེ་དང་སྔ་ཚང་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ གཞི་རྟེན་སྨན་ཁང་དང་ནང་པའི་སྨན་ཁང་དེ་ གཞི་བཙུགས་གནང་ནི་གི་འཆར་གཞི་ཚུ་ག་དེ་སྦེ་ཡོད་ག་དང་ གྲོང་གསེབ་ཚུ་ནང་འཐུང་ཆུ་བཀྲམ་སྤེལ་འབད་བའི་སྐབས་ འབྲེལ་ཡོད་ལྷན་ཁག་ལས་གནང་བ་ཞུ་དགོ་མི་དེ་གིས་ ལ་སྟོང་ཆགཔ་ལས་བརྟེན་ ད་ལས་ཕར་ རྫོང་ཁག་ལས་ གནང་བ་ཞུཝ་ད་ དེ་ལུ་བྱ་སྟབས་མ་བདེཝ་ག་ཅི་ཡོད་ག་གི་དྲི་བ་བཀོད་ཅི།

དེའི་ལན་ལུ་ གསོ་བའི་བློན་པོ་གིས་ ནང་པའི་སྨན་ཁང་གཞི་བཙུགས་ཀྱི་ཐད་ གསོ་བའི་ལྷན་ཁག་གི་དམིགས་ཡུལ་དེ་ ཕྱི་པ་དང་ནང་པ་གཉིས་ཀྱི་གྲོགས་རམ་ཐོག་ལས་ དབྱེ་བ་མེད་པར་ གཞི་བཙུགས་འབད་ནི་དང་ ལྷན་ཁག་གི་སྲིད་བྱུས་དང་འཁྲིལ་ རྫོང་ཁག་ ༢༠ འི་ནང་ གཞི་རིམ་སྨན་ཁང་ཆུང་བ་ཚུ་ནང་ ནང་པའི་སྨན་ལུ་ དད་པ་ཡོད་པ་ཅིན་ གནས་སྟངས་དང་འཁྲིལ་ གཞི་བཙུགས་འབད་ནི་གི་དོན་ལུ་ ད་ལྟོ་ཞིབ་དཔྱད་འབད་བའི་བསྒང་ཡོདཔ་ཚད་ དྲུང་འཚོ་ཚུ་ཡང་ གཞི་རིམ་སྨན་ཁང་ཚུ་ནང་ བལྟ་བསྐོར་འགྱོ་ནི་གི་འཆར་གཞི་ཡོད་ལུགས་དང་ གྲོང་གསེབ་འཐུང་ཆུའི་ཐད་ལུ་ ཞབས་ཏོག་ལྷན་ཁག་དང་གཅིག་ཁར་ གསུང་གྲོས་གནང་སྟེ་ འཐུང་ཆུ་བཀྲམ་སྤེལ་འབད་ནི་དེ་ གཙོ་རིམ་ ༣ པའི་ནང་འཁོད་དེ་ཡོདཔ་ལས་ འཐུང་ཆུའི་འགན་ཁུར་འབག་མི་འཕྲུལ་ལས་པ་གཅིག་དགོ་པའི་ཁར་ བཟོ་རིག་གི་ཐད་ སྦྱོང་བརྡར་བྱིན་ཞིནམ་ལས་ གནང་བ་དེ་རྫོང་ཁག་ལུ་སྤྲོད་ནི་ཨིན་ཟེར་ཞུ་བ་ཕུལ་ཡི།
༣.
དྲུང་འཚོ་མ་ལང་པའི་དཀའ་ངལ།

གཡང་རྩེ་འབུམ་སྡེ་གླིང་འཇམ་མཁར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ རྫོང་ཁག་གི་སྨན་ཁང་ཚུ་ནང་ དྲུང་འཚོ་མ་ལང་པའི་དཀའ་ངལ་ཡོདཔ་ ཀུན་གྱིས་མཁྱེན་ཟེར་ཞུཝ་དང་གཅིག་ཁར་ གཞུང་གསརཔ་གི་ཁབ་བླངས་གསལ་བསྒྲགས་ནང་ རྫོང་ཁག་ཆ་མཉམ་ནང་ དྲུང་འཚོ་དང་སྨན་གཡོག་པ་མ་ལངས་པའི་དཀའ་སེལ་ཡོད་མི་ཚུ་ སེལ་ནི་གི་འཆར་གཞི་དང་སྲིད་བྱུས་ཚུ་ ག་དེ་སྦེ་ཡོད་ག་གི་དྲི་བ་བཀོད་ཅི།
དེའི་ལན་ལུ་ གསོ་བའི་བློན་པོ་གིས་ འབྲུག་རྒྱལ་ཁབ་ནང་ གཞི་རྟེན་སྨན་ཁང་གི་ལམ་ལུགས་དེ་ འཛམ་གླིང་དཔེ་བལྟ་ས་ཅིག་ཨིན་ཟེར་ཞུཝ་དང་གཅིག་ཁར་ རྫོང་ཁག་གི་སྨན་ཁང་ཚུ་ནང་ དྲུང་འཚོ་དང་སྨན་གཡོག་པ་མ་ལངས་མི་དེ་ཡང་ ལྷན་རྒྱས་གཞུང་ཚོགས་ཀྱི་གནང་བ་དང་འཁྲིལ་ཏེ་ མཱན་མར་རྒྱལ་ཁབ་ལས་ ཨམ་སྲུའི་སྨན་པ་མཁས་མཆོག་ ༡༧ ལེན་པའི་གུར་ ཨེམ་རི་ཀ་ལས་ རུ་ཏོ་གི་མཁས་མཆོག་ལེནམ་ད་ བསྡོམས་ཀྱིས་སྨན་པ་མཁས་མཆོག་ ༢༦ ཡོད་ཟེར་ཞུ་བའི་ཁར་ སློབ་རིམ་ ༡༢ པ་མཐར་འཁྱོལ་མི་ཚུ་ ལོ་ ༤ གི་སློབ་སྦྱོང་བྱིན་ཏེ་བཏང་ཡོདཔ་མ་ཚད་ ཧེ་མའི་དྲུང་འཚོ་དགོངས་ཞུ་འབད་མི་ཚུ་ ལོག་ལེན་པའི་བསྒང་ཡོད་པའི་ཞུ་བ་དང་ ཤྲི་ལངྐ་ལུ་ སློབ་ཕྲུག་བསྡོམས་ ༦༠ དེ་ཅིག་སློབ་སྦྱོང་འབད་བའི་བསྒང་ཡོདཔ་ལས་ ཤེས་རིག་ལྷན་ཁག་དང་ཞི་གཡོག་ལྷན་ཚོགས་མཉམ་འབྲེལ་གྱི་ཐོག་ལས་ ལོ་རེའི་ནང་ སྨན་གཡོག་མ་ ༢༥ འི་རྩིས་གཏང་བཞིན་དུ་ཡོད་པའི་སྙན་ཞུ་དང་ ང་བཅས་རའི་རྒྱལ་ཁབ་ནང་ སྨན་གྱི་སློབ་སྦྱོང་སྤེལ་ཁང་གཞི་བཙུགས་ཡོད་མི་དེ་ མཐོ་རིམ་སློབ་སྦྱོང་ཁང་ལུ་ ཡར་སེང་འབད་དོ་ཟེར་ཞུ་ཡི།
ད་ལྟོ་ རྒྱལ་ཁབ་ནང་ དྲུང་འཚོ་ ༤༤ དེ་ཅིག་ཡོད་པའི་སྙན་ཞུ་དང་ ང་བཅས་རའི་ན་ལུ་ ལམ་ལུགས་ཚུ་ལེགས་ཤོམ་ཡོད་རུང་ ད་ཚུན་ལག་ལེན་མ་འཐབ་པར་ཡོད་མི་དེ་ འགྲོས་ཀྱིས་སྦེ་ ཕྱིའི་རྒྱལ་ཁབ་དང་ཅོག་རང་འཐདཔ་སྦེ་ ལག་ལེན་འཐབ་ནི་གི་འཆར་གཞི་ ལེགས་ཤོམ་སྦེ་རང་བཟོ་ནི་ཨིནམ་ལས་ དེ་གིས་ སྟབས་མ་བདེཝ་ཚུ་སེལ་ཚུགས་འོང་ཟེར་ཞུ་ཡི།

༤.
སྨྱོ་ཆང་བཀག་དམ་གྱི་འཆར་གཞི།

ཧཱ་གསང་སྦས་ཁ་འདེམས་ཁོངས་ཀྱི་འཐུས་མི་ ལྡོག་ཕྱོགས་འགོ་ཁྲིདཔ་གིས་ ཆང་དེ་ ཆོས་དང་འཇིག་རྟེན་ ག་ཅི་ཐད་ལས་འབད་རུང་ ལག་ལེན་འཐབ་སྲོལ་ཡོདཔ་ཨིན་རུང་ ད་རེས་ནངས་པར་ རྒྱལ་ཁབ་ཡར་རྒྱས་འགྱོཝ་དང་བསྟུན་ ཚད་ལས་བརྒལ་བའི་ཆང་འཐུང་མི་ཚུ་ ཡར་འཕར་སོང་ཡོདཔ་ལས་བརྟེན་ གཟུགས་ཁམས་འཕྲོད་བསྟེན་ལུ་གནོད་པ་དང་ བཟའ་ཚང་དང་མི་སྡེའི་བར་ན་ སྟབས་མ་བདེཝ་ཐོན་མི་ཚུ་ལུ་ ཕན་པའི་འཆར་གཞི་དང་སྲིད་བྱུས་ཚུ་ ག་དེ་སྦེ་རང་བརྩམས་ཏེ་ཡོད་ག་གི་དྲི་བ་བཀོད་ཅི།
དེའི་ལན་ལུ་ གསོ་བའི་བློན་པོ་གིས་ ཆང་ལས་བརྟེན་པའི་དཀའ་ངལ་དེ་ལུ་ འབྲུག་མི་ཡོངས་ལུ་ཚ་གྱང་ཡོདཔ་ལས་ སྤྱི་ལོ་ ༢༠༠༧ ལུ་ ཆང་ལས་བརྟེན་པའི་ནདཔ་ ༡༩༤༧ བརྒྱ་ཆ་ ༧ གྱི་རྩིས་ཨིནམ་མ་ཚད་ བརྒྱ་ཆ་ ༤༧ གྱིས་ ཆང་འཐུང་མི་དང་ བརྒྱ་ཆ་ ༣༤ གིས་ ཨེསི་པིརིཊ་འཐུང་མི་གིས་ བརྒྱ་ཆ་ ༢༤ གིས་ བི་ཡར་འཐུངམ་ལས་བརྟེན་ གཡུས་ཆང་འཐུང་མི་མར་ཕབ་སོང་སྟེ་ ཁྲོམ་སྡེ་ཚུ་ནང་ བི་ཡར་འཐུང་མིའི་གྱངས་ཁ་ཡར་སེང་སོང་ཡོད་པའི་སྙན་ཞུ་ཕུལ་ཡི།  ཆང་ལས་བརྟེན་ མི་སྡེ་དང་བཟའ་ཚང་གི་བར་ན་ལུ་ཡང་ སྟབས་མ་བདེ་བའི་དཀའ་ངལ་སྦོམ་ཤོས་དེ་ལུ་ གསོ་བའི་ལྷན་ཁག་དང་འབྲེལ་ཡོད་ལྷན་ཁག་གི་བར་ན་ མཉམ་འབྲེལ་འཐབ་སྟེ་ དཀའ་ངལ་སེལ་ཐབས་ལུ་ བརྩོན་ཤུགས་བསྐྱེད་དོ་ཡོདཔ་མ་ཚད་ ཧེ་མ་ཡང་ ཆང་བཀག་ཐབས་ཀྱི་དོན་ལུ་ གསུང་གྲོས་མང་རབས་ཅིག་གནང་སྟེ་ ཆང་སྤྱོད་ཆོག་མ་ཆོག་གི་བཅའ་ཡིག་ཡང་ ལེ་ཤ་བརྩམས་ཏེ་ཡོད་མི་ཚུ་ ད་ལས་ཕར་ ཚུལ་མཐུན་ལག་ལེན་འཐབ་ནིའི་དོན་ལུ་ རྒྱབ་སྐྱོར་གནང་དགོ་པའི་ཞུ་བ་དང་ ཆང་གིས་གནོད་ཉེན་ཡོད་པའི་སྐོར་ལས་ བརྡ་དོན་སྤེལ་ཁང་ལྟེ་བ་ཅིག་ བཙུག་ནི་གི་འཆར་གཞི་ཡོད་པའི་ཁར་ གཙོ་བོ་ བཅའ་ཁྲིམས་དང་བཅའ་ཡིག་ཡོད་མི་ཚུ་ ལག་ལེན་འཐབ་དགོཔ་ཁག་ཆེཝ་ཡོད་ལུགས་དང་ གསོ་བའི་ལྷན་ཁག་གིས་ ད་རུང་བཅའ་ཡིག་ཅིག་བརྩམ་པའི་བསྒང་ཡོད་ཟེར་ཞུ་ཡི།
༥.
རྒྱལ་པོའི་ཞིང་གི་འགྲུལ་འཁོར་ལམ་གྱི་མ་དངུལ།
སྨིན་རྒྱས་སྒང་ཟུར་འདེམས་ཁོངས༌ཀྱི་ཆེད་བསྟོད་ཅན་གྱི་འཐུས་མི་གིས་ རྒྱལ་པོའི་ཞིང་གི་འགྲུལ་འཁོར་ལམ་བཏོན་ནིའི་དོན་ལུ་ གཞུང་ལས་མ་དངུལ་ས་ཡ་ ༡༢༠ འི་ཐོག་ལས་ ཁག་འབག་པ་ལུ་སྤྲོད་ནི་གི་འཆར་གཞི་བརྩམས་ཚར་ཡོད་མི་དེ་ ལོག་བཅའ་མར་ངོ་མ་གཏོགས་པའི་སྐབས་ དངུལ་ཀྲམ་ས་ཡ་ ༧༠ སྦེ་ ལཱ་འབད་མི་དེ་ དེ་བཟུམ་གྱི་གནས་སྟངས་ ག་དེ་སྦེ་ཐོན་ཡོདཔ་ཨིན་ན་དང་ མ་འོངས་པའི་དོན་ལུ་ འཆར་གཞི་ཚུ་ག་དེ་སྦེ་ཡོད་ག་གི་དྲི་བ་བཀོད་ཅི། 

དེའི་ལན་ལུ་ ཞབས་ཏོག་བློན་པོ་གིས་ རྒྱལ་པོའི་ཞིང་གི་འགྲུལ་འཁོར་ལམ་དེ་ ཤར་ཕྱོགས་རྫོང་ཁག་ཚུ་ལུ་ ཕན་ཐོགས་པའི་དམིགས་པ་བསྐྱེད་དེ་ ལམ་སེལ་དེ་འགོ་བཙུགས་ཡོད་པའི་ཐད་ སྤྱི་ལོ་ ༢༠༠༥ ཟླ་ ༩ པའི་ཚེས་ ༢༩ ལུ་ གོང་ཚད་རིན་བསྡུར་ཁ་ཕྱེ་བའི་སྐབས་   དངུལ་ཀྲམ་ས་ཡ་ ༢༢༠ བཙུགས་མི་དེ་ལུ་ གཞུང་གིས་མ་བཏུབ་སྦེ་ ཆ་མེད་བཏང་ཞིནམ་ལས་ ལོག་ རིན་བསྡུར་འབདཝ་ད་ ལམ་གྱི་འཆར་གཞི་ཡང་བསྒྱུར་བཅོས་འབད་ནི་གུར་ཐག་བཅད་དེ་ ད་རུང་ རིན་བསྡུར་བཙུགས་བཅུག་པའི་སྐབས་ ཚེ་རིང་ཁག་འབག་གིས་ དངུལ་ཀྲམ་འབུམ་ ༤༩ སྦེ་སྤྲོདཔ་བཞིན་དུ་ ལམ་དེ་ཡང་ བརྒྱ་ཆ་ ༨༠ འི་རྩིས་ ལཱ་འབད་ཡོད་ཚར་ཡོད་པའི་སྙན་ཞུ་དང་ ལམ་དེ་གི་དོན་ལུ་ ལྷན་ཁག་གི་ཁ་ཐུག་ལས་ གང་དྲག་ཕྱག་ཞུ་བཞིན་དུ་ཡོད་ཟེར་ཞུ་ཡི། དེ་ཁར་ ཞབས་ཏོག་ལྷན་ཁག་དང་ཁག་འབག་པ་ཚུ་གི་བར་ན་ ཞལ་འཛོམས་གནང་པའི་སྐབས་ ལཱ་འབད་ཐངས་དང་ལག་ལེན་འཐབ་ཐངས་ཚུ་གི་སྐོར་ལས་བཤད་བྱིན་མི་ནང་ ཁག་འབག་པ་ཚུ་གིས་ ཁ་བསྡོམ་ཐོག་ལས་ གོང་ཚད་མར་ཕབ་འབད་ནི་ཚུ་ མི་བཏུབ་ཟེར་སླབ་ཡོདཔ་མ་ཚད་ ཤུལ་ལས་དེ་བཟུམ་འབད་མི་འཐོན་རུང་ གདོང་ལེན་ཐད་ཀར་དུ་འཐབ་ནི་དང་ངན་ལྷད་ཀྱི་ལཱ་འབད་མི་ལུ་ཡང་ ཉེས་བྱ་ཕོག་མི་དང་འཁྲིལ་ ཉེས་ཁྲིམས་བཀལ་ནི་དེ་ལུ་ ལྷན་ཁག་གིས་ རྒྱབ་སྐྱོར་ཡོད་ལུགས་ཞུ་ཡི།
ཚོགས་དཔོན་གྱིས་ གཞུང་གིས་ གནད་དོན་དེའི་སྐོར་ལས་ མཁྱེན་ཡོད་རུང་ གདོང་ལེན་མ་མཛདཔ་ལས་བརྟེན་ ངན་ལྷད་བཀག་ནི་ལུ་ བྱ་སྟབས་མ་བདེཝ་ཡོད་པའི་དྲན་གསོ་གནང་ཡི།

༦.
འབྲུག་གི་ས་དང་ཁྱིམ་གླར་སྤྱོད་ཀྱི་བཅའ་ཁྲིམས་སྤྱི་ལོ་ ༢༠༠༣ ཅན་མ།
སྨན་སྦིས་བཙན་མཁར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ ས་དང་ཁྱིམ་གླར་སྤྱོད་ཀྱི་བཅའ་ཁྲིམས་དེ་ ཆ་འཇོག་གྲུབ་ཡོད་རུང་ དེ་དང་འཁྲིལ་ ལག་ལེན་མ་འཐབ་ལས་བརྟེན་ ཁྱིམ་གྱི་ཇོ་བདག་ཚུ་གིས་ སྒྲིང་ཁྱིམ་སྤུས་ལུ་མ་བལྟ་བར་ ཕོ་ཚོད་མེད་པའི་ཁང་གླ་སེངམ་མ་ཚད་ ཇོ་བདག་ལ་ལོ་གིས་ ལོ་རེའི་ནང་ ཁྲིམས་དང་མ་མཐུན་པའི་ཁང་གླ་ཚར་གཉིས་རེ་ ཡར་སེང་འབད་མི་དེ་གིས་ ལྷག་པར་དུ་ ཞི་གཡོགཔ་ཉམ་ཆུང་ཚུ་ལུ་ དཀའ་ངལ་མྱོང་སྟེ་ཡོདཔ་ལས་ གཞུང་གིས་ བཅའ་ཁྲིམས་དེ་ལག་ལེན་འཐབ་ནི་གི་ ཐུགས་བཞེད་ག་དེ་སྦེ་ཡོད་ག་དང་ གཞུང་གཡོགཔ་ཚུ་ལས་ འཚོ་རྟེན་མ་དངུལ་བསྡུ་སྟེ་ རྒྱལ་ཡོངས་འཚོ་རྟེན་དང་དགོངས་ཞུ་ཟུར་ཕོགས་ལས་འཛིན་ནང་ མ་རྩ་གཞི་བཙུགས་འབད་དེ་ཡོད་མི་ལས་ ཟད་གྲོན་བཏང་སྟེ་ སྒྲིང་ཁྱིམ་རྐྱབ་ཞིནམ་ལས་ ཞི་གཡོགཔ་ཚུ་ལུ་ ཁང་གླ་ལུ་སྤྲོད་ནི་གི་ཐབས་ཤེས་དང་རྒྱབ་སྐྱོར་ཚུ་ ག་དེ་སྦེ་ཡོད་ག་གི་དྲི་བ་བཀོད་ཅི།

དེའི་ལན་ལུ་ ཞབས་ཏོག་བློན་པོ་གིས་ ས་དང་ཁྱིམ་གླར་སྤྱོད་ཀྱི་བཅའ་ཁྲིམས་བརྩམས་ཡོད་མི་དེ་ ལག་ལེན་མ་འཐབ་པར་ལུས་ཡོད་མི་གནད་དོན་ཡང་ དང་པ་ བཅའ་ཁྲིམས་དེ་ སྤྱིར་བཏང་གི་དོན་ལུ་ཨིནམ་ལས་བརྟེན་ ཞབས་ཏོག་ལྷན་ཁག་གི་དབང་ཚད་དེ་ ཁྲོམ་རྐྱངམ་ཅིག་ནང་ཨིན་པའི་ཁར་ ལྷན་ཁག་གི་ལཱ་དང་འཁྲིལ་རུང་ དུམ་གྲ་ཅིག་བྱ་སྟབས་མ་བདེ་བར་ བཅའ་ཁྲིམས་དེ་གུར་ གཙོ་བོར་མ་བཏོན་མ་ཚུགས་པར་ལུས་ནུག་ཟེར་ཞུ་ནི་དང་ གཉིས་པ་ ཁྱིམ་ཉུང་ མི་དེ་མང་ནི་དེ་གིས་ ཁྱིམ་མ་ཐོབ་པའི་ཚ་གྱང་གིས་ ཁྲིམས་དེ་ཟུར་ཁར་ལུས་ཏེ་ ཁྱིམ་གྱི་ཇོ་བདག་ཚུ་གིས་ རང་སོའི་འདོད་པ་དང་འཁྲིལ་འབད་ནི་དེ་གིས་ ཁང་གླར་ལེན་མི་སྤྱིར་བཏང་ལུ་ དཀའ་ངལ་བྱུང་ཡོདཔ་ལས་ བཅའ་ཁྲིམས་དེ་ ངེས་པར་དུ་ ལག་ལེན་འཐབ་ནི་གི་དོན་ལུ་ ལྷན་ཁག་ནང་ལོ་རྒྱུས་སླབ་སྟེ་ ཐབས་ལམ་བཏོན་པའི་བསྒང་ཡོདཔ་མ་ཚད་ ས་དང་ཁྱིམ་གླར་སྤྱོད་ཀྱི་བཅའ་ཁྲིམས་དང་འཁྲིལ་ ཁང་གླར་སྤྲོད་མི་དང་ལེན་མི་གཉིས་ཀྱི་སར་ན་ གན་རྒྱ་བཟོ་དགོཔ་སྦེ་ ཐག་བཅད་ཡོད་མི་དང་བསྟུན་ ཁྱབ་བསྒྲགས་འབད་ནི་ཨིན་ཟེར་ཞུ་ཡི།  

དེ་ཁར་ གཞུང་གཡོགཔ་ཚུ་ལས་ འཚོ་རྟེན་མ་དངུལ་བསྡུ་སྟེ་ རྒྱལ་ཡོངས་འཚོ་རྟེན་དང་དགོངས་ཞུ་ཟུར་ཕོགས་ལས་འཛིན་ནང་ མ་རྩ་གཞི་བཙུགས་འབད་དེ་ཡོད་མི་ལས་ ཁྱིམ་རྐྱབ་ནིའི་ཐད་ལུ་ ལས་རིམ་ལེགས་ཤོམ་སྦེ་བརྩམས་ཏེ་ཡོད་པ་ཅིན་ ཞབས་ཏོག་ལྷན་ཁག་གིས་ ས་ཆ་སྤྲོད་ནི་དང་གཞན་ཡང་ དགོས་མཁོའི་གྲོགས་རམ་ཚུ་ མ་བཏུབ་བཏུབ་སྦེ་འབད་ནི་ཨིན་ཟེར་ཞུ་ཡི།
༧.
སོ་ནམ་ཞིང་ལམ་ལས་ཟུར་ལམ་ལུ་བསྒྱུར་བཅོས།

ཁྲིམས་ཤིང་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ སོ་ནམ་ལྷན་ཁག་གི་ལས་ལུགས་དང་འཁྲིལ་བ་ཅིན་ སོ་ནམ་ཞིང་ལམ་གྱི་ཐོབ་ཁུངས་དེ་ ཀི་ལོ་མི་ཀྲར་ ༡༠ ཨིན་རུང་ ༥ ཨིན་རུང་འདྲ་ ཞིང་ལམ་དེ་བཏོན་དགོ་པ་ཅིན་ ཟམ་དེ་ ངེས་པར་དུ་རྐྱབ་དགོ་ནི་དེ་གིས་ འཆར་གཞི་ ༡༠ པའི་ནང་ སོ་ནམ་ཞིང་ལམ་སྦེ་ཚུད་དེ་ཡོད་མི་ཚུ་ ཞིང་ལམ་ལས་ ཟུར་ལམ་ལུ་ ཁ་བསྒྱུར་ནི་གི་འོས་འབབ་ གང་ཡོད་ཀྱི་དྲི་བ་བཀོད་ཅི།
དེའི་ལན་ལུ་ ཞབས་ཏོག་བློན་པོ་གིས་ སོ་ནམ་ཞིང་ལམ་དང་ཟུར་ལམ་གྱི་སྲིད་བྱུས་དང་འཁྲིལ་ འགོ་འདྲེན་འཐབ་མི་ སོ་ནམ་ལྷན་ཁག་ཨིན་རུང་ ལམ་གྱི་སྐོར་ལས་ ལྷན་རྒྱས་གཞུང་ཚོགས་ནང་ གསུང་གྲོས་གནང་མི་དང་འཁྲིལ་ ད་ལས་ཕར་ ལམ་བཟོ་ཐངས་ཀྱི་དབྱེ་བ་ལས་བཟུང་ ལམ་བདག་འཛིན་འཐབ་ཐངས་ཀྱིས་མ་ཚད་ ལམ་གྱི་དབྱེ་རིམ་ཚུ་བཟོ་བའི་བསྒང་ཡོདཔ་ལས་ དེ་ནང་མ་བཏུབ་བཏུབ་སྦེ་ ཧིང་སངས་ས་འཐོན་འོང་ཟེར་ཞུ་ཡི།
༩.
བཱ་ར་རྟ་ལྡིང་རྒེད་འོག་ནང་ནགས་ཚལ་ལས་གཡོག་པ་དང་ཁྲིམས་སྲུང་དམག་མི་གསར་འཛུགས།

སིབ་སུ་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ བཱ་ར་རྟ་ལྡིང་རྒེད་འོག་གཉིས་དེ་ འབྲུག་དང་རྒྱ་གར་གྱི་ས་མཚམས་ཁར་འབད་ནི་དེ་གིས་ སྲུང་སྐྱོབ་ཀྱི་དཀའ་ངལ་སྦོམ་རང་ཐོན་ཏེ་ཡོདཔ་ལས་བརྟེན་ རྒེད་འོག་དེ་གཉིས་ནང་ ཁྲིམས་སྲུང་འགག་པའི་སྡེ་ཚན་རེ་བཙུག་གནང་པ་ཅིན་ ཁྲིམས་འགལ་གྱི་ལཱ་འབད་མི་ཚུ་ མར་འབབ་འགྱོ་སྟེ་ མི་སེར་ལུ་ཡང་ བྱ་སྟབས་བདེ་ཏོག་ཏོ་འོང་ནི་ཨིན་པའི་ཁར་ ནགས་ཚལ་ལས་ཁུངས་ཀྱིས་ ནགས་ཚལ་ལས་གཡོག་པ་བཙུག་གནང་པ་ཅིན་ འབྲུག་གི་རྒྱུ་ནོར་ ནགས་ཚལ་ཐོན་སྐྱེད་ཚུ་ ཨར་རྐུན་ལུ་མི་ཤོར་ནི་ཕན་ཐབས་ཡོད་མི་ལུ་དགོངས་ཏེ་ ཚོགས་དམངས་ཀྱིས་ རྒྱབ་སྐྱོར་མཛད་གནང་ཟེར་ཞུ་ཡི།

དེ་ཁར་ སྦོང་གོ་དང་སྐྱབས་ཁྲ་འདེམས་ཁོངས་ཀྱི་འཐུས་མི་དང་ཤེས་རིག་བློན་པ་གིས་ གྲོས་དོན་དེའི་རྒྱབ་སྐྱོར་ལུ་ དར་ལ་རྒེད་འོག་དང་སྦོང་སྒོ་རྒེད་འོག་གི་གཡུས་ཚན་ ༨ དེ་ཅིག་ཡོད་མི་ཚུ་ ས་མཚམས་དང་ཐག་ཉེཝ་ལས་བརྟེན་ སྲུང་སྐྱོབ་ལས་བརྟེན་ དཀའ་ངལ་བྱུང་མི་ཚུ་ བཀག་ཐབས་འབད་དགོཔ་ཡོད་པའི་ཞུ་བ་དང་ ས་མཚམས་ལུ་སྡོད་མི་ མི་སེར་ཚུ་ལུ་སྐྱིད་སྡུག་སྦོམ་ཕོག་སྟེ་ཡོད་མི་ལུ་ སྲུང་སྐྱོབ་སྒྲིང་སྒྲིང་སྦེ་བཞག་ནིའི་དོན་ལུ་ ཁྲིམས་སྲུང་འགག་པ་དང་ནགས་ཚལ་སྲུང་སྐྱོབ་ཁ་སྐོང་གནང་དགོཔ་ ཁག་ཆེ་བའི་ཞུ་བ་ཕུལ་ཡི། 
དེ་ལུ་ ཚོགས་དམངས་ཀྱིས་ གྲོས་བསྡུར་གནངམ་ད་ ནང་སྲིད་བློན་པོ་གིས་ བཱ་ར་རྟ་ལྡིང་རྒེད་འོག་གཉིས་ནང་ ཁྲིམས་སྲུང་འགག་པ་ཁ་སྐོང་བཏང་ནི་དེ་ གཙོ་བོ་ ཁྲིམས་འགལ་འབད་མིའི་གྱངས་ཁ་མང་ཉུང་ལུ་གཞིར་བཞག་དགོཔ་ཨིནམ་ལས་ རྒེད་འོག་དེ་གཉིས་ནང་ འདས་པའི་ལོ་གཅིག་གི་ནང་ ཁྲིམས་འགལ་གྱི་གྱངས་ཁའི་ཚད་གཞི་ལུ་བལྟ་བ་ཅིན་ སྐབས་ཅིག་ ཁྲིམས་སྲུང་འགག་པ་གཏང་ནི་གི་འོས་འབབ་མེདཔ་མ་ཚད་ ས་གནས་བིན་དུ་ལུ་ཡོད་མི་ཁྲིམས་སྲུང་འགག་སྡེ་གིས་ བཱ་ར་རྒེད་འོག་ལུ་ཡང་ཁྱབ་སྦེ་ཨིནམ་ལས་ ད་ལྟོ་ཁྲིམས་སྲུང་འགག་པ་བསྡོམས་ ༡༤ ཡོད་པའི་སྙན་ཞུ་དང་ སྤྱི་ལོ་ ༢༠༠༩ ཟླ་ ༤ པའི་ནང་ ཁྲིམས་སྲུང་འགོ་དཔོན་གཅིག་གཏང་ནི་ཨིནམ་ལས་ མི་སེར་གྱིས་ཞུ་མི་གྲོས་གཞི་དེ་ལུ་ ནང་སྲིད་བློན་པ་ཁོ་ར་གིས་རང་ ཞིབ་འཇུག་འབད་དེ་ འོས་འབབ་གང་ཡོད་བལྟ་ནི་ཨིན་ཟེར་ཞུ་ཡི།
དེ་ཁར་ སོ་ནམ་བློན་པོ་གིས་ ཕྱི་ཁའི་མི་གིས་ ང་བཅས་རའི་ནགས་ཚལ་གྱི་ཐོན་སྐྱེད་ཚུ་ འབག་འགྱོཝ་ལས་བརྟེན་ སོ་ནམ་ལྷན་ཁག་གིས་ ས་གནས་དེ་ཚུའི་ནང་ ནགས་ཚལ་སྲུང་སྐྱོབ་སྒྲིང་སྒྲིང་བཟོ་ནིའི་དོན་ལུ་ འཆར་གཞི་ཚུ་བརྩམ་པའི་བསྒང་ཡོད་མི་དང་འཁྲིལ་ ལག་ལེན་འཐབ་ནི་ཨིན་པའི་སྙན་ཞུ་དང་འབྲེལ་ དེ་ཡང་ མི་རྐྱངམ་ཅིག་གཏང་པ་གིས་མ་བཏུབ་ལས་ དེ་དང་བསྟུན་པའི་མཁོ་ཆས་ ཆ་ཚང་བསྒྲིག་སྟེ་གཏང་དགོཔ་ཁག་ཆེཝ་མ་ཚད་ ཁུངས་ཐུབ་ཅན་གྱི་མཚོན་ཆ་ཚུ་བྱིན་ཏེ་མ་བཏང་པ་ཅིན་ ཚེ་སྲོག་ལུ་ཐུག་ནི་གི་ཉེན་ཁ་ཡང་སྦོམ་ཡོད་ལུགས་དང་ དེ་གིས་མ་ཚད་ ནགས་ཚལ་དང་འབྲེལ་བའི་སྲུང་སྐྱོབ་སྒྲིང་སྒྲིང་བཟོ་ནིའི་དོན་ལུ་ སོ་ནམ་ལྷན་ཁག་གིས་ གྲོས་བསྟུན་འབད་ནི་འགོ་བཙུགས་ཏེ་ཡོད་པའི་ཞུ་བ་ཕུལ་ཡི།
ཚོགས་དཔོན་གྱིས་ སྤྱི་ལོ་ ༡༩༩༠ ལས་ ལྷོ་མཚམས་ལུ་ སྲུང་སྐྱོབ་ཀྱི་དཀའ་ངལ་ཐོན་ཞིནམ་ལས་ཚུར་ གཞུང་གིས་ ཁྲིམས་སྲུང་འགག་པའི་སྡེ་དང་ནགས་ཚལ་སྲུང་རྒྱབ་པ་ཚུ་ མ་བཏུབ་བཏུབ་སྦེ་བཙུགས་ཏེ་ སྲུང་སྐྱོབ་དེ་སྒྲིང་སྒྲིང་སྦེ་རང་ཡོད་ནི་དེ་གིས་ ད་ཚུན་ལུ་ སྟབས་མ་བདེཝ་སྦོམ་ཅིག་ མ་ཐོན་ཟེར་ཞུ་བའི་ཁར་ འབྲེལ་ཡོད་ལྷན་ཁག་གཉིས་ཀྱིས་ སྲུང་སྐྱོབ་ཀྱི་དོན་ལུ་ གསུང་གྲོས་གནང་དོ་ཟེར་ཞུཝ་བཞིན་དུ་ གནང་དགོཔ་ཡང་ཁག་ཆེཝ་མ་ཚད་ སྤྱིར་བཏང་སྲུང་སྐྱོབ་དེ་མེདཔ་མེན་པར་ སྟབས་མ་བདེཝ་ངོ་མ་རང་ ཕྱི་ལས་མེན་པར་ གཡུས་ཚན་ནང་ན་ཡོདཔ་ལས་བརྟེན་ སྲུང་སྐྱོབ་འབད་ནི་གི་འགན་ཁུར་འབག་ནི་དེ་ རང་སོའི་ནང་མི་ཉེ་ཚན་ཚུ་གིས་འབག་དགོཔ་ ཁག་ཆེ་ཟེར་བའི་དྲན་བསྐུལ་གནང་ཡི། 
རྒྱལ་ཡོངས་ཚོགས་འདུ་གིས་ བཱ་ར་རྟ་ལྡིང་རྒེད་འོག་ནང་ ནགས་ཚལ་ལས་གཡོག་པ་དང་ཁྲིམས་སྲུང་དམག་མི་གསར་འཛུགས་འབད་དགོ་པའི་ཐད་ ནང་སྲིད་བློན་པོ་ ཁོ་རང་ ས་ཁོངས་ཚུ་ནང་བསྐྱོད་དེ་ ཞིབ་འཇུག་མཐིལ་ཕྱིན་འབད་ནི་ཨིན་ཟེར་ཞུ་མི་དེ་ལུ་ ལེགས་ལམ་ཨིན་པའི་ཁར་ ཚོགས་ཁང་གི་ཧོངས་ལས་ ང་བཅས་རའི་རྒྱལ་ཁབ་ནང་ དུས་རྟག་བུ་རང་ དགའ་སྐྱིད་ཐོག་ལས་ རྒྱལ་ཁབ་རང་བཙན་སྦེ་སྡོད་དགོ་པ་ཅིན་ སྲུང་སྐྱོབ་སྒྲིང་སྒྲིང་བཟོ་ནི་དང་ ས་མཚམས་ཚུ་ནང་ སྲུང་སྐྱོབ་ཀྱི་ལཱ་འབད་མི་ཚུ་གིས་ཡང་ སེམས་བག་ཡེངས་མ་ཤོར་བར་ དྲནམ་བཏོན་ཐོག་ལུ་ ལཱ་འབད་དགོཔ་ཧ་ཅང་གིས་ གལ་ཆེ་བའི་བཀའ་གནང་ཡི། 
༡༠.
རྒེད་འོག་གསརཔ་གཞི་བཙུགས་གནང་དགོཔ།

སྨན་སྦིས་དང་བཙན་མཁར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ རྒྱ་རས་དང་སྨད་མཚོ་རྒེད་འོག་གི་མི་སེར་ཚུ་ལུ་ རྒེད་འོག་ལས་བརྟེན་པའི་དཀའ་ངལ་དང་བྱ་སྟབས་མ་བདེཝ་སྦོམ་རང་ཡོདཔ་ལས་བརྟེན་ རྒེད་འོག་དེ་གཉིས་ཀྱི་གཡུས་ཚན་མང་ཉུང་དང་མི་རློབས་ལས་དཔྱད་རུང་ རྒེད་འོག་སོ་སོར་བཟོ་ནི་གི་འོས་འབབ་ཡོད་པའི་ཞུ་བ་ཕུལ་མི་ལུ་ ཚོགས་དམངས་ཀྱིས་ ཐུགས་བཞེད་ཡང་དག་ཅིག་གནང་སྟེ་ བཀྲིན་བསྐྱང་དགོ་པའི་ཞུ་བ་ཕུལ་བའི་ཁར་ དེ་བཟུམ་སྦེ་ རྡོ་རོ་ཁ་དང་རྟ་ལྡིང་འདེམས་ཁོངས་ཀྱི་འཐུས་མི་ ཤེས་རིག་བློན་པོ་གིས་ཡང་ རྡོ་རོ་ཁ་དང་སེང་ལྡན་རྒེད་འོག་དེ་ སོ་སོར་བཟོ་ནིའི་འོས་འབབ་ཡོད་པའི་གནད་ཁུངས་ཚུ་ སྔོན་མ་ལས་ཞུས་བཞིན་དུ་ཡོདཔ་ལས་ ད་རེས་འབད་རུང་ གོང་ཞུས་རྒེད་འོག་གཉིས་དེ་ སོ་སོར་བཟོ་གནང་དགོ་པའི་རྒྱབ་སྐྱོར་གྱི་ཞུ་བ་ཕུལ་ཡི། 
དེ་གིས་མ་ཚད་ ར་དྷི་དང་སག་སྟེང་འདེམས་ཁོངས་ཀྱི་འཐུས་མིའི་ངོ་ཚབ་སྦེ་ དངུལ་རྩིས་བློན་པོ་དབང་འདུས་ནོར་བུ་གིས་ཞུ་མིའི་ནང་ ཕོངས་མེད་རྒེད་འོག་དེ་ གུང་པ་དང་མི་རློབས་ག་ཅི་ལས་དཔྱད་རུང་ མངམ་སྦེ་ཡོདཔ་ལས་བརྟེན་ སྤྱི་ལོ་ ༡༩༩༢ ལས་ཚུར་རང་ ཕོངས་མེད་རྒེད་འོག་དེ་ རྒེད་ཁག་གཉིས་སྦེ་བཟོ་གནང་དགོ་པའི་ཞུ་བ་ཕུལ་བཞིན་དུ་ཡོད་མི་དེ་ ཚོགས་ཁང་ནང་ལས་ མཐའ་ཟུར་གཡུས་ཚན་གྱི་མི་སེར་ཉམ་ཆུང་གི་མཐའ་དོན་ལུ་གཟིགས་ཏེ་ རྒེད་ཁག་གཉིས་སྦེ་བཟོ་གནང་པ་ཅིན་ ག་ནི་བ་བཀྲིན་ཆེ་ལུགས་ཞུ་ཡི།
ཚོགས་དཔོན་གྱིས་ སྨན་སྦིས་དང་བཙན་མཁར་འདེམས་ཁོངས་ཀྱི་ཆེད་བསྟོད་ཅན་གྱི་འཐུས་མི་གིས་ཞུ་མི་དེ་ རྩ་ཁྲིམས་ཆེན་མོའི་རྩ་ཚན་དང་པའི་དོན་ཚན་ ༤ པར་ འབྲུག་གི་མངའ་ཁོངས་ལུ་རྫོང་ཁག་ཉི་ཤུ་ཚུད་པའི་ཁར་ རྫོང་ཁག་རེ་རེའི་ནང་ལུ་ རྒེད་འོག་དང་ཁྲོམ་སྡེ་ཚུ་ཚུདཔ་ཨིན། རྫོང་ཁག་དང་རྒེད་འོག་གང་རུང་ཅིག་གི་ས་ཁོངས་དང་ས་མཚམས་སྤོ་བཤུད་ཚུ་ སྤྱི་ཚོགས་ཀྱི་འཐུས་མི་ཡོངས་བསྡོམས་ཀྱི་བཞི་དཔྱ་གསུམ་ལས་མ་ཉུངམ་ཅིག་གིས་མོས་མཐུན་ཁོ་ནའི་ཐོག་ལས་འབད་དགོ་ ཟེར་འཁོད་དེ་ཡོད་མི་དང་འཁྲིལ་བ་ཅིན་ རྒེད་འོག་གསརཔ་བཟོ་ནི་གི་ ཐུགས་ཐག་གཅད་ནི་དེ་ ཚོགས་ཁང་ཕན་ཚུན་གཉིས་ལས་ གྲོས་ཐག་གཅད་དགོཔ་ཨིནམ་ ཐུཊ་ཁར་བསྣམས་དགོ་པའི་ཁར་ གཙོ་བོ་ རྩ་ཁྲིམས་ཆེན་མོའི་དགོངས་དོན་དང་འཁྲིལ་ གསུང་གྲོས་གནང་ནི་དེ་ ཁག་ཆེ་བའི་དྲན་བསྐུལ་གནང་ཡི།
དེ་ལུ་ ཚོགས་དམངས་ཀྱིས་ གསུང་གྲོས་གནངམ་ད་ ཆེད་བསྟོད་ཅན་གྱི་ཝམ་རོང་འདེམས་ཁོངས་ཀྱི་འཐུས་མི་དང་ལྡོག་ཕྱོགས་འགོ་ཁྲིདཔ་ བར་དོ་ཀྲོང་འདེམས་ཁོངས་ཀྱི་འཐུས་མི་ བྲག་སྟེང་དང་གླང་མཐིལ་འདེམས་ཁོངས་ཀྱི་འཐུས་མིའི་ཁར་ ལཱ་གཡོག་བློན་པོ་རྡོ་རྗེ་དབང་འདུས་བཅས་ཀྱིས་ རྒེད་འོག་གསར་བཙུགས་ཀྱི་གྲོས་དོན་ ལུ་ རང་སོའི་བསམ་འཆར་ཞུ་མིའི་ནང་ དེ་བཟུམ་གྱི་རྒེད་འོག་གསརཔ་བཙུག་དགོ་མི་ རྫོང་ཁག་དང་རྒེད་འོག་ཚུ་ནང་ ལེ་ཤ་འོང་སྲིདཔ་ལས་ ད་རེས་གྲོས་གཞི་ཕུལ་མི་གཅིག་དང་གཉིས་གུར་ གྲོས་ཐག་མ་བཅད་པར་ རྒེད་འོག་གསར་འཛུགས་འབད་དགོ་པའི་ཐོ་ཚུ་ སྟབས་གཅིག་སྦེ་ གཞུང་ལུ་ཕུལ་ཞིནམ་ད་ དེ་བསྟུན་གྱི་དབྱེ་ཞིབ་ཐོག་མཛད་དགོ་པའི་ཞུ་བ་དང་ རྒེད་འོག་གསར་འཛུགས་ཀྱི་འབདཝ་ད་ དང་པ་ མི་སེར་གྱི་སྟབས་བདེ་སྡུག་ཚུ་ ཤེས་དགོཔ་ཁག་ཆེ་བའི་གུར་ གཉིས་པ་ གཞུངགི་ཁ་ཐུག་ལས་ གཞི་ག་ཅི་ལུ་བཞག་སྟེ་ རྒེད་འོག་གསར་འཛུགས་འབད་ནི་ཨིན་ན་ དེ་ཚུ་ཧ་གོ་དགོཔ་གལ་ཆེ་ཟེར་ཞུ་ཡི། 
ང་བཅས་རའི་རྒྱལ་ཁབ་ནང་ མ་དངུལ་གྱི་སྟོབས་ཤུགས་མེད་པའི་ནམ་དུས་ལུ་ རྒེད་འོག་དང་དྲུང་ཁག་ ག་ཅི་བཟུམ་གསརཔ་བཙུག་དགོ་རུང་ གཞུང་གིས་ ཐུགས་བཞེད་ལེགས་ཤོམ་གནང་སྟེ་མཛད་དགོ་པའི་ཞུ་བ་དང་ རྒྱལ་ཁབ་ནང་ རྒྱུན་འབྲེལ་གྱི་མཐུན་རྐྱེན་ཚུ་ གོང་འཕེལ་འགྱོཝ་དང་བསྟུན་ རྒེད་འོག་ཐེབས་བཙུག་ནི་མེན་པར་ གཅིག་ཁར་བསྡབ་པ་ཅིན་དྲག་ནི་ཨིན་པ་གིས་མ་ཚད་ གལ་སྲིད་བྱ་སྟབས་མ་བདེཝ་སྦོམ་རང་ཡོད་པ་ཅིན་ རྒེད་འོག་གི་ཡན་ལག་ཡིག་ཚང་ཆུང་ཀུ་རེ་ གཞི་བཙུགས་གནང་པ་ཅིན་ གང་འཚམས་ཀྱི་ཞུ་བ་ཕུལ་ཡི། དེ་ཁར་ འཆར་གཞི་ ༡༠ པ་དེ་ བརྩམས་ཚར་ཏེ་ འཆར་གཞིིའི་མ་དངུལ་དང་ལས་རིམ་ཚུ་ཡང་ རྒེད་འོག་གི་གནས་ཚད་དང་བསྟུན་བགོ་བཀྲམ་འབད་ཚར་ཡོད་ནི་དེ་གིས་ བྱ་སྟབས་མ་བདེཝ་འཐོན་ཉེན་ཡོདཔ་ལས་བརྟེན་ ད་རེས་ རྒེད་འོག་གསར་འཛུགས་ཀྱི་གསུང་གྲོས་དེ་ འཆར་གཞི་ ༡༠ པའི་རྒྱབ་ལས་ འོས་འབབ་ཡོད་མེད་ དེ་སྐབས་གཟིགས་ཏེ་མཛད་པ་ཅིན་ དྲག་ཚོད་ཀྱི་ཞུ་བ་ཕུལ་ཡི།  
དེ་ལུ་ བློན་ཆེན་གྱིས་ རྒེད་འོག་རྒྱ་སྦོམ་ཡོད་མི་ཚུ་ གཅིག་དང་གཉིས་ གསུམ་ཚུན་བཟོ་ནི་དེ་ ནང་སྲིད་ལྷན་ཁག་ལས་ཐག་གཅད་ཆོགཔ་མ་ཚད་ ལྷན་རྒྱས་གཞུང་ཚོགས་ཀྱིས་ཡང་ དེ་གུར་ ཐག་གཅད་ཆོག་པའི་ཁར་ ཚོགས་འདུ་ཆེན་མོ་ལས་ཡང་ ཐག་གཅད་སྲོལ་ཡོད་པའི་དྲན་གསལ་ཞུཝ་དང་འབྲེལ་ ད་རེས་ནངས་པ་ དམངས་གཙོའི་རིིང་ལུགས་ནང་ རྩ་ཁྲིམས་ཆེན་མོའི་དགོངས་དོན་དང་འཁྲིལཝ་ད་ རྒེད་འོག་གི་ས་མཚམས་བསྒྱུར་བཅོས་འབད་ནི་དང་གསརཔ་བཟོ་ནི་ རྒེད་འོག་ཁ་དབྱེ་ནི་ཚུ་གི་ཐད་ཁར་ གསུང་གྲོས་ག་དེ་སྦེ་གནང་རུང་ ཐུགས་ཐག་གཅད་སར་ལྷོདཔ་ད་ སྟབས་མ་བདེཝ་སྦོམ་ཡོདཔ་ལས་ དེ་ཡང་ སྤྱི་ཚོགས་འཛོམས་ཞིནམ་ལས་ བཞི་དཔྱ་གསུམ་གྱི་རྒྱབ་སྐྱོར་མེད་པ་ཅིན་ རྩ་ལས་དཀྲོགས་མ་ཆོགཔ་སྦེ་ཨིན་པས་ཟེར་ཞུ་ཡི། ཨིན་རུང་ འཆར་གཞི་ ༡༠ པ་དེ་ བསྐྱར་ཞིབ་འབད་བའི་སྐབས་ ནང་སྲིད་ལྷན་ཁག་གིས རྒེད་འོག་དང་ས་མཚམས་ཀྱི་གནས་སྟངས་ཚུ་ བསྒྱུར་བཅོས་འབད་དགོཔ་ཡོད་མེད་ཚུ་ ལེགས་ཤོམ་སྦེ་བལྟ་ཞིནམ་ལས་ རྒེད་འོག་གསར་འཛུགས་འབདཝ་ད་ གཞི་བཞག་ས་ཅིག་ཡང་ ཧིང་སངས་ས་སྦེ་བཟོ་སྟེ་ ཚོགས་འདུ་ཆེན་མོ་དང་ཚོགས་སྡེའི་ནང་ལུ་ཕུལ་ཞིནམ་ལས་ གསུང་གྲོས་གནང་ཐོག་ལས་ འཆར་གཞི་ ༡༡ པ་ དགོ་མ་བཙུགས་པའི་ནང་འཁོད་ ཐུགས་ཐག་གཅད་པ་ཅིན་ མི་དྲག་ག་ཟེར་ཞུཝ་བཞིན་དུ་ ཞབས་ཏོག་བློན་པོ་གིས་ཡང་ དེ་བཟུམ་སྦེ་རང་ཞུ་བ་ཕུལ་ཡི།

